阿爸的外遇  潘艷姿
   阿爸佇50出頭歲的時，開始迷著放風吹，伊迭迭家己一個人，提風吹去二重疏洪道的空地仔試飛，逐遍伊去試風吹返來，攏歡頭喜面、嘴笑目笑！快樂的表情像囝仔，擱像戀愛中的人，我真歡喜伊有即款改變。
因為佇以前，伊人真恬，休閒的時，除了看冊和看布袋戲，其他的好親像攏無興趣，放風吹是一個真好的休閒活動，會當曝淡薄仔日頭、吹一下仔風、順續走走跳跳咧，實在是真好！
特別是人生來到中年的坎站，會當歡喜的事誌愈來愈少！難得阿爸會迷著放風吹，真正希望『風吹』道是伊的『戀情』，甚至是多數人的『戀情』！
使用中文的人攏講：婚姻外的戀情是「外遇」，即個名詞真走精，我甘願『外遇是指放風吹』，但願有一工咱有機會『做夥外遇放風吹』！

